
M136: Arnsteiner Marienlied

D[..][...] alle duse werlt .

van der sunnen ez geit

ane ser und an arbeit .

daz kint daz himel und erden solde erfrowen .
daz ce storene qu-a unsen ruwen .

an aller slahte ser iz uan dir qu-a .

als iz godes kinde alleineme gezam .

Van der sunnen geit daz dageliet .

si ne wirdet umbe daz du dunkelere niet .
nog bewollen ward din megedlicher lif .
allein gebere du daz kint heiligez wif .

Sint du daz kint gebere .

bitalle du were

luter unde reine .

uan mannes gemeine

swenen so daz dunket unmuogelich

der merke daz glas daz dir is gelig

daz sunnenliet schinet durg mitden daz glas .
iz is alinc unde luter sint als iz e des was .
durg daz alinge glas geit iz in daz hus .

daz uinesternisse uerdriuet iz daz uz .

Du bis daz alinge glas da der durg qu-a .

daz liet daz uinesternisse der werlde benam .
uan dir schein daz godes liet in alle die lant .
do uan dir geboren warth unse heilant .

daz beluhte dich und alle cristenheit .

du in den ungelouuen uerre was uerleit .

iz uant dich . iz liz dich . bitalle luter

alse du sunne deit daz glaseuinster .

Ivden die ug willen ce gode keren .

merket daz glas daz mag ug leren .

In der buoche lese wir .

daz ysaias uane dir .

alsus hauet gesprochen .

die wort die sint belochen .

Vz uan iesse sal wahsen ein rvode .

uffe der ruoden sal wahsen ein bluome .

an der bluomen sal gervon der heilige geist .

her sal sie gesterken bit allen sinen crefden .
uan ime sal sie du godes craft entfan .
da mide sal sie den uiant erslan .
meinet du ruode dig heilig megedin .
bedudet du bluome din drut kindelin .
Oug saget uns alsus .

du buoch du der heizet exodus .

daz moyses ein heilig man .

sag einen busch de der bran .

den busch du flamme beuienc .

iedoch her niet ne cegienc .

her bran unde louvede .

daz fur ime nine scadede .

Sehein uan deme busche daz fur .

daz meinede daz uane dir .

got hie in erden .

erberwet solde werden .

gruonede daz lovf in deme fure .

bluode der din mageduom in der geburte .
der busch behielt du sine sconecheit .
so dede din heilig lif du sine reinicheit .
Dines mageduomes bluome grunet ienog .
du heizes inde bis muoder iedog .

daz is daz wunder daz niene gescag .
daz nie ore ne gehorde . nog ouge ne gesag .
Oug becechenede dich

wilen de mandelen zuig .

de uore gode bluode .

daz was aarones ruode .

de sament bit den blumen

erounede die mandelen .

Du porce beslozzen

gode alleineme offene .

du ezechieli erschein .

si was oug diner ceichen ein .

Man liset oug ander .

uil manig wunder .

da mide din geburd

wilen . uore gekundet ward .

Hed ich dusent munde .

gesagen ich niene kunde .

enuollen des wunderes .

daz uan dir gescriuen is .

iz ne mogen alle zungen

gesagen . nog gesingen .

frowe diner eren .

nog dines loues enuollen .
Der himelischer hof .

singet aller dinen lof .

louet dig cherubin .

eret dig seraphin .

allez daz herie

der heiliger engele

die in godes andouge

stent uon aneginne
propheten und apostolen .
und alle godes heiligen .
die frowent sig iemer din .
kunenclichez megedin .
Wale muozen sie dig eren .
du bis muoder ires heren .
de der himel und erden .
uan eres hiez werden .

de bit eineme worte
gescuof du werlt alle

dem alle dinc sint underdan
dem niet ne mag widerstan .
dem alle craft gewichet
dem niet ne gelichet .

den der eret und uortet .
alle duse werlt .

Daz is mir lanc ce sagene .
wie her du sis ce himele .
iz n is oug niemanne kunt .
ane den seligen die da sint .
Des eines bin ig uan dir gewis .
daz frowe sus geret bis .
durg die dine groze guode .
durg du dine otmvode .
durg du dine suvercheit .
durg du dine groze mildecheit .
Van du ane ruofen ig dich .
frowe nu gehore mig .
allerheiligeste wif .

uernim mig sundigez wif .
allez daz min herze .

daz fled dir bit flize .

daz du mir willes genaden .
ce dineme sune helfen .
daz er durg sine guode .
miner missedede .

uergezze bitalle

unde mir genaden wille .
Leider mine lidicheit

du hat mig dikke uerleit .

daz ig uan minen sculden

uerworte sine hulde .

frowe daz is mir engestlich
her umbe so uorten ig .

daz er sine genaden

uan mir sule keren .

Van du flien ig ce dir .

nu muoze daz stan ane dir .
wie du mir maged milde .
gehelfes siner hulde .

hilf mir wares ruwen .

daz ich mine sunden .
muoze geweinen .

bit inneclichen trenen .

Hilf mir bit flize .

daz ig du hellewize

niemer in relide .

dad ig oug uermide

hinne uord alle dinc

die wider godes hulden sint .
Vnde ruoche mig gesterken .
in allen guoden werken .

daz ig bege minen lif .

alse die heilige wif .

die uns aller dugende .
gegeuen hauent bilede .
unser muoder sara du otmuodige .
anna du geduldiga .

hester du milde .

iudit du wizzige .

und andere die frowen .

die in godes forhten .

hie sig so bedrageden .

daz sie gode wole behageden .
Oug na diner guode .

na diner otmuode .

muz ig gescheppen minen lif .
des hilf mir heiligez wif .

an dine hant ig begeuen .
mig und allez daz min leuen .
dir beuelen ig alle mine not .
daz du mir willes sin gereit
in swelechen minen noden .
ig dich iemer ane geruofen .
Frowe diner hende

beuolen si min ende .

und ruoche min gewisen .
und mich erlosen

uz uan der grozer not

Referenzkorpus Mittelhochdeutsch v2.0 (https://linguistics.rub.de/rem)


https://linguistics.rub.de/rem

M136: Arnsteiner Marienlied

Modernisierter Lesetext

0,183 suanne so der leide dot .
0,184 ane mir sal gescheiden .
0,185 den lif uan der selen .
0,186 In der grozer engeste
0,187 cum du mir ce troste .
0,188 unde hilf daz min sele
0,189  werde ce deile .

0,190 den lieuen godes engelen .
0,191 niet den leiden duuelen .
0,192 daz sie mich dare brengen .
0,193 da ig muoze uinden

0,194 du eweliche frowede

0,195 die da hauent ce himile .
0,196 die fil selige godes kint .
0,197 die dar zuo irwelet sint .
0,198  Daz ig muoze scowen .
0,199 den unsen lieuen herren .
0,200 den unsen scheppere .
0,201  den unsen heilere .

0,202  der uns gescvof uan niwete .
0,203  der uns oug gecoufte .
0,204  bit sines suones bluode
0,205 uan deme ewigeme dode .
0,206  Vver sal mir des gehelfen .
0,207  wer sal mig so geluteren .
0,208 daz ig des wirdich muoze sin .
0,209 daz salt u ih-c herre min .
0,210  gif mir herre dinen geist .
0,211  wan tu selbe wale weist
0,212  alle mine crancheit .

0,213  und alle min unwizigheit .
0,214  daz ig muoze scowen
0,215  bit den minen ougen .
0,216  din unuerloschen liet
0,217 daz ne were du mir niet .
0,218  daz is der ewige lif .

0,219  daz is daz ig armez wif .
0,220  bit diner helfen suochen
0,221  daz la mig herre uinden .
0,222  Des sie min bode ce dir .
0,223 dines selues mvoder .
0,224 o wie selig bin ich dan .
0,225 of sie mig willet fore stan .
0,226  Maria godes druden .
0,227 maria trost der armen .
0,228 maria stella maris .

0,229 zuofluht des sunderis .
0,230  porce des himeles .

burne des paradises .

dan uns du genade uoz gefloz
du uns ellenden entsloz .
daz unse rehte uaterlant .

nu gif uns frowe dine hant .
Wise uns uoz gehelfen

uan dere grozer dufenen .
daz is des duveles gewalt .
dar uns in hat geualt .

eua unse muoder

nu flie wir alle zu dir .

Wir weinen unde suften .

ce dinen lieuen uvozen .

la du dich irbarmen .

die not die wir armen .

in dirre dale helden

manege wis uerdulden .
Stella maris bis tu genant .
na deme sterren der an daz lant .
daz muode schif geleidet
dar iz ce rasten beidet .
geled uns an Jesum .

dinen uil . guoden sun .

der sal uns alle genade duon .
in ime sole wir geruon .

der sal uns erledigen

uan allen unsen noden .

uz allen diefen sunden .

daz sint des meres unden .
da wir leider inne sin .

nu hilf vns heilig megedin .
Hilf dinen armen luden .

die dig uan allen landen
widene ane ruofent

unde des an dir gesuochent .
kere daz din ouge

ce dienen diernen . frowe
gehiden unde megeden .
und allen guoden widewen
die sich ce dir kerent .

die dinen namen erent .

die dir bit uorhten dienent
die dig bit hercen minnent .
Nu muoze dine mildicheit
bedenken unse brodicheit .
al unse not du is dir kunt

da mide wir armen . manege stunt
alle begriffen sin .

nu hilf uns heilig megedin .

Ich beuelen dinen hulden

die mine sunder holden

die mir sint alse lief .

alse min selues lif

daz du unsen herren .

gewerdes des gewillen .

daz er sie behuode naht unde dach
uan aller slahten ubele daz in gewerren mach .
daz er in geuen wille

die sine lieuen hulde .

unde ce lezzes uns gesamene

in deme ewigeme leuene .

Maria milde kuoningin .

nu muozes tu gelouet sin .

der diner otmuote .

und aller diner guode .

dar umbe dig crist genam .

ce muoder als iz wale gezam .

daz den allerbezzestes man .

der ie in duse werlt quam .

daz bezzeste wif gebere

du in wiues kunne were .

Nu muozes tu gelouet sin

maria unse uogedin .

trost der cristenheide .

schilt der unser brodecheide .

maria gratia plena .

du bis uol aller gnaden .

des heiligen geistes ercornez uaz .
daz er ce disen eren sunderliche erlas .
uz uan allen wifen .

die der ie geboren wurden .

Milde maria .

genedige maria . suoze maria

dinen lof muozen singen .

aller slahte zungen .

und alle du gescheftede .

du der is in erden of in himele .

din lof der is alse suoze .

der gefrowet al min herce

he getrostet mig he gesterket mich .
din lof der is eweclih .

[..][..] gelich dem brunnen der iemer fluzet
gelich deme krude daz iemer gruonet .
Benedictus fructus uentris tui .
gelouet unse here si .

